
	గీ.	
మాట లేల శక్ర మగుడుము ప్రాణంబు, గాచుకొనుము గాక కదనవీథి

నిలువ గలిగితేని నేఁ డెఱుంగఁగవచ్చు, నిర్జరారిబలము నీబలంబు.

	సీ.	
అదె చూడు మంబోధు లాపోశనము చేసి త్రావనోపిన కాలదంష్ట్రబలుల

నాలోకనముచేయు మఖిలమత్తారిదంతావళహర్యక్షు డందశూకు

వీక్షింపు మంభోరుహాక్షుతోఁ బెనఁగంగఁ జాలిన కపిలాక్షశంబరులను

దర్శింపు మఖిలదిగ్దంతి దంతము లూడఁ దిగిచి పాఱఁగ వైచు గగనచరుని

వీరలయ కాదు ప్రహ్లాదవీట వీరి, కినుమణుంగగు దైత్యు లనేకు లున్న

వారు నీపౌరుషం బింక వారిమీఁదఁ, బ్రతిఫలింపదు చనుము నిర్జరవరేణ్య.

	చ.	
అనఁ గనలెత్తి దేవవిభుఁ డాశుగవేగసముజ్జ్వలాశుగం

బున దను భూపితృవ్యుశిరముం గరముధ్ధతిఁ దున్మెఁ దున్మ ద

ద్ఘనతరరక్తధార దివి గట్టి నభోవలయాతపత్రకీ

లనమునఁ బొల్చు విద్రుమశలాకయుఁ బోలెఁ ద్రిలోకభీమమై.

	గీ.	
పొదివి దిక్పాలసంఘంబు పోసరింప, వాసవుం డెసరేఁగి దైవతవిరోధి

వరవరూధినిఁ జెండాడె వనద ముగ్ర, సృష్టి బద్మాటవుల నొంచువిధముగదుర.

	చ.	
తనపినతండ్రిఁ జంపిన సుధాభుగధీశ్వరుమీఁదఁ గల్పవ

హ్నినిభకటాక్షవీక్షణము నించి దితిప్రభవాత్మజుండు ఘో

రనినదచాపవల్లరిఁ గరంబునఁ బానకకీలవోలె శో

భనరుచియై వెలుంగ లయభానుసమానవిభాభిరాముఁ డై.



	 136







	స్రగ్ధర.	
శరము ల్పుంఖానుపుంఖోచ్చలితగతి నభశ్చారి యై తూఱనేయం

గరిరాజుం గొల్పి దైత్యోత్కరము నుఱిచి రక్తప్రవాహంబు లుర్విం

దొరుఁగంగాఁ జేసి యేసెన్ దురధిగమజయోద్యోగపద్యావిహార

స్ఫురణ దేవేంద్రుఁ డగ్నిస్ఫురదిషువితతు ల్భూతము ల్ఫీతి నొందన్.

	క.	
జంభారి వైచె దితిసుత, డింభకుమీఁదన్ శతఘ్ని డెప్పర మగుసం

రంభంబునఁ దత్కీలా, సంభారము భువనములకు సాధ్వస మొసఁగన్.

	క.	
శూలమున నసుర దానిం, దూలిచి లయకాలకుపితధూర్జటివోలెం

గ్రాలఁగఁ గనుఁగొని విశిఖ, జ్వాలల జంభారి దివిజశత్రుం బొదివెన్.

	చ.	
పొదివినఁ గోపమెత్తి దితిపుత్రతనూభవుఁ డాబిడౌజుహ

స్తిదళన మాచరించి నలుదిక్కుల ఘూర్ణిలు సేన మానసం

పద పదలింప నిర్ణరసమాజము లార్వ బలారి కూల్చె నొ

ప్పిద మగుతత్కిరీటముఁ గృపీటభవోపమకాంతికూటమున్.

					వర్గం: 	అచ్చుదిద్దబడినవి

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

